
Ein Maniffesto ar gyfer Plant a Phobl Ifanc:
Yr ymrwymiadau rydyn ni am i bleidiau 
gwleidyddol sy’n sefyll yn etholiadau’r Senedd 
2026 eu gwneud i blant a phobl ifanc

Hawliau Plant:  
- �Dylai Confensiwn y Cenhedloedd Unedig 

ar Hawliau’r Plentyn (CCUHP) gael ei 
ymgorffori’n llawn i gyfraith Cymru, fel 
bod dyletswyddau uniongyrchol ar gyrff 
cyhoeddus i weithredu mewn modd sy’n 
cyd-fynd â hawliau dynol plant.

- �Mae angen newidiadau i ddeddfwriaeth 
Comisiynydd Plant Cymru er mwyn 
adolygu pwerau’r swyddfa a’r cyrff sy’n 
rhan o’n cylch gorchwyl. Dylen ni hefyd 
fod yn atebol i’r Senedd, yn hytrach na’r 
Llywodraeth.

TUDALEN 4

Diogelu:
- �Mae angen cyflawni argymhelliad IICSA i 

sefydlu Awdurdod Amddiffyn Plant. 

- �Mae angen deddfwriaeth newydd i gau 
bylchau diogelu, fel bod modd sicrhau 
trosolwg annibynnol ar gyrff crefyddol, a 
chlybiau chwaraeon digyswllt. 

TUDALEN 6

Tlodi plant:
- �Cyflwyno Taliad i Blant Cymru sy’n debyg 

i’r un yn yr Alban – bydd angen i’r pleidiau 
gael hyd i ffordd o gyflawni hyn, naill ai 
trwy’r setliad datganoli presennol, neu 
trwy newidiadau cyfreithiol a fyddai’n 
caniatáu i hyn ddigwydd. 

- �Estyn y ddarpariaeth prydau ysgol am 
ddim i blant oed ysgol uwchradd. 

- �Sicrhau bod pawb sy’n gallu hawlio 
budd-daliadau sy’n cael eu gweinyddu 
yng Nghymru yn gallu gwneud hynny’n 
hwylus.

- �Estyn darpariaeth gwyliau’r haf, megis y 
cynllun Bwyd a Hwyl (Rhaglen Gyfoethogi 
yn ystod Gwyliau’r Ysgol) i ddiwallu 
anghenion y rhai sy’n ddwfn mewn tlodi.

TUDALEN  7

Addysg:
- �Cynnal adolygiad cynhwysfawr o sut mae 

Cyrff Llywodraethu Ysgolion yn gweithio, 
er mwyn ystyried sut caiff llywodraethwyr 
ysgol eu recriwtio, eu hyfforddi a’u cefnogi, 
yn ogystal ag archwilio sut caiff sgiliau eu 
hasesu, a thaliadau.   

- �Cymryd pob cam i sicrhau bod 
digonolrwydd a thryloywder o ran cyllid ac 
adnoddau ar gyfer darpariaeth anghenion 
dysgu ychwanegol ledled Cymru, ac 
ystyried canfyddiadau adolygiad Archwilio 
Cymru yn ogystal ag ystyried neilltuo 
cyllidebau

- �Cynyddu cefnogaeth i deuluoedd ddeall y 
system ADY a chael hyd i ffordd drwyddi.

TUDALEN  9

Trafnidiaeth:
- �Ehangu’r peilot presennol ar gyfer 

tocynnau £1, er mwyn darparu trafnidiaeth 
gyhoeddus am ddim (fydd yn cynnwys 
teithio ar y bws a’r trên) i blant o dan 18

- �Cynnal adolygiad llawn o Fesur Teithio gan 
Ddysgwyr 2008 a’r canllawiau cysylltiedig

TUDALEN  10

Mae ein gofynion yn 
amlinellu’r newidiadau sydd 
angen i sicrhau bod plant 
a phobl ifanc yn hapus, yn 
iach, ac yn ddiogel.Wrth i 
etholiad Senedd 2026 agosau, 
rydyn ni’n galw ar bleidiau 
gwleidyddol i wrando ar y 
gofynion hyn ac i ymrwymo 
iddynt, a thrwy hynny ddangos 
bod plant a phobl ifanc yn rhan 
hanfodol o ddyfodol Cymru.



Cyflwyniad
gan Gomisiynydd Plant Cymru

Ers dechreuadau datganoli yng Nghymru, mae 
Cymru wedi’i diffinio’i hun fel gwlad sydd wedi rhoi 
gwerth i hawliau plant a’u hybu. Mae gan Gymru 
ddeddfwriaeth a darpariaeth sydd wedi arwain 
y byd, megis y ffaith mai hi oedd y wlad gyntaf yn 
y Deyrnas Unedig i grisialu Confensiwn y CU ar 
Hawliau’r Plentyn (CCUHP) yn y gyfraith trwy Fesur 
Hawliau Plant a Phobl Ifanc (Cymru) 2011. Ac eto, yn 
ymarferol, mae rhai materion pwysig yn dal i effeithio 
ar ein plant a’n pobl ifanc – materion sy’n effeithio ar 
eu cyfleoedd mewn bywyd a’u gallu i gyflawni hyd 
eithaf eu potensial.

Mae plant a phobl ifanc yn ddinasyddion 
gweithredol, ac mae ganddyn nhw hawl i wybod bod 
eu lleisiau’n cael eu clywed ar bob penderfyniad sy’n 
effeithio arnyn nhw. Mae plant 16 oed a throsodd 
hefyd yn gallu pleidleisio yn etholiadau Llywodraeth 
Cymru ac etholiadau lleol yng Nghymru – does 
bosib bod penderfyniad pwysicach na pha blaid sy’n 
ffurfio’r llywodraeth.

Ar sail ein hymgysylltu â miloedd o blant a phobl 
ifanc, gweithwyr proffesiynol a rhanddeiliaid eraill 
allweddol, mae ein Maniffesto ar gyfer Plant a Phobl 
Ifanc yn nodi pum maes allweddol i ganolbwyntio 
arnynt, gyda’r nod o wella bywyd i blant a phobl ifanc 
yng Nghymru.   

Y meysydd hynny yw: 

1. �Hawliau Plant: cryfhau’r ddeddfwriaeth fel 
bod dyletswyddau a phwerau cryfach i gynnal 
hawliau plant  

2. �Diogelu: cryfhau ein trefniadau llywodraethu 
ar gyfer diogelu 

3. �Tlodi plant: dileu tlodi plant dwfn

4. �Addysg: adolygu llywodraethiant ysgolion a 
darparu cefnogaeth well i ysgolion ddiwallu 
anghenion dysgu ychwanegol plant

5. �Trafnidiaeth: gwneud trafnidiaeth gyhoeddus 
a thrafnidiaeth i ddysgwyr yn ddi-dâl ac yn 
hygyrch

* �Rydyn ni hefyd wedi cydweithio â phartneriaid 
ar draws y sector plant yng Nghymru i 
gynhyrchu a chymeradwyo’r canlynol:

•	 Bil Pob Plentyn

•	 �Maniffesto elusennau plant 
Cymru, ‘Pencampwyr dros Blant’

O’u cyflawni’n llwyddiannus, bydd yr ymrwymiadau 
hyn yn creu’r Gymru byddai pob un ohonom am 
ei gweld ar gyfer ein babanod, ein plant a’n pobl 
ifanc. Rydyn ni’n annog pob plaid wleidyddol a phob 
ymgeisydd i ymrwymo i’r pethau rydyn ni’n gofyn 
amdanyn nhw, er mwyn ein helpu i gyflawni Cymru 
lle mae hawliau pob plentyn yn cael eu parchu a’u 
gwireddu – Cymru i bob plentyn. 

 

Rocio Cifuentes MBE

Comisiynydd Plant Cymru 

Medi 2025

https://www.childreninwales.org.uk/cy/newyddion/bil-pob-plentyn-call-enshrine-right-every-child-welsh-law/
https://issuu.com/childreninwales/docs/maniffesto_plant_yng_nghymru_pencampwyr_dros_blan?fr=sYmM1YTg0Mjg0OTI
https://issuu.com/childreninwales/docs/maniffesto_plant_yng_nghymru_pencampwyr_dros_blan?fr=sYmM1YTg0Mjg0OTI


Hawliau Plant: cryfhau’r ddeddfwriaeth 
fel bod dyletswyddau a phwerau cryfach 
i ddiogelu hawliau plant 

RHESYMEG
Mae gwreiddio hawliau plant yn y ddeddfwriaeth yng Nghymru yn ffordd allweddol o ddiogelu 
plant. Ar hyn o bryd, mae rhaid i’r Llywodraeth ystyried hawliau plant wrth lunio polisi a chyfreithiau 
newydd, ond does dim dyletswydd arnyn nhw i weithredu mewn modd sy’n cynnal hawliau plant, 
yn wahanol i’r ddyletswydd sydd bellach yn bodoli yn yr Alban. Nid yw cyrff cyhoeddus, megis 
awdurdodau lleol, byrddau iechyd ac ysgolion o dan unrhyw ddyletswyddau penodol i gynnal 
hawliau plant yn eu penderfyniadau.

Sefydlwyd ein swyddfa yn 2000, ond nid yw ein 
deddfwriaeth sylfaenol wedi cael ei hadolygu 
erioed. Pasiwyd y ddeddfwriaeth a sefydlodd ein 
swyddfa gan Senedd y Deyrnas Unedig, gan fod 
hynny yn y cyfnod cyn datganoli, felly nid yw’r Senedd 
erioed wedi rhoi sylw iddi. Mae angen edrych o’r 
newydd ar y rhestr o gyrff sy’n rhan o gylch gorchwyl 
pwerau’r Comisiynydd, er mwyn sicrhau bod gan 
y Comisiynydd bŵer i weithredu ym mhob maes 
datganoledig sy’n rhan o fywydau plant. Ar ben 
hynny, er ein bod yn croesawu’r ffaith mai Cymru 
oedd y wlad gyntaf i benodi comisiynydd plant, mae 
deddfwriaeth gwledydd eraill y Deyrnas Unedig wedi 
ychwanegu pwerau a chyfrifoldebau ychwanegol 
sydd ddim gennym ni, gan gynnwys pŵer i ofyn am 
ddata penodol cysylltiedig â materion hawliau gan 
gyrff cyhoeddus.  

Ar lefel ryngwladol, mae Egwyddorion Paris, y gyfres 
o safonau rhyngwladol sy’n diffinio rôl, cyfansoddiad, 
statws a swyddogaethau Sefydliadau Hawliau Dynol 
Cenedlaethol (NHRIs), yn nodi y dylai sefydliadau fel 
ni adrodd i’r Senedd, yn hytrach na’r Llywodraeth fel 
yr ydyn ni’n gwneud. Rydyn ni wedi bod yn teimlo ers 
cryn amser bod angen i hyn newid, fel bod modd 
sicrhau annibyniaeth a gwahanu gwirioneddol oddi 
wrth y Llywodraeth, yn ogystal â chaniatáu mwy o 
dryloywder ac atebolrwydd. 

Yn dilyn adolygiadau diweddar o Ddeddf Llesiant 
Cenedlaethau’r Dyfodol a chylch gorchwyl 
Ombwdsmon Gwasanaethau Cyhoeddus Cymru, 
mae bellach yn bryd adolygu ein cylch gorchwyl ni er 
mwyn adlewyrchu tirlun presennol cyrff cyhoeddus, a 
chryfhau ein gallu i ddiwallu anghenion plant a phobl 
ifanc yn 2026 ac wedi hynny. 

Y PETHAU RYDYN NI’N GOFYN 
AMDANYN NHW:

- �Dylai Confensiwn y Cenhedloedd Unedig 
ar Hawliau’r Plentyn (CCUHP) gael ei 
ymgorffori’n llawn i gyfraith Cymru, fel 
bod dyletswyddau uniongyrchol ar gyrff 
cyhoeddus i weithredu mewn modd sy’n 
cyd-fynd â hawliau dynol plant.

- �Mae angen newidiadau i ddeddfwriaeth 
Comisiynydd Plant Cymru er mwyn adolygu 
pwerau’r swyddfa a’r cyrff sy’n rhan o’n 
cylch gorchwyl. Dylen ni hefyd fod yn atebol 
i’r Senedd, yn hytrach na’r Llywodraeth. 

Os na chaiff y newidiadau hyn eu gwneud:
•	 Yn wahanol i’r sefyllfa yn yr Alban, does dim modd herio penderfyniadau holl gyrff cyhoeddus yng 

Nghymru. Yn yr Alban, cafwyd eisoes fod penderfyniadau cysylltiedig â phlant sy’n rhan o achos llys 
yn fater hawliau plant, gan fod eu cyfraith wedi’i phasio’n ddiweddar. 

•	 Ni fydd plant yn derbyn yr eiriolaeth a’r gefnogaeth angenrheidiol i gael mynediad i’w hawliau ym 
mhob rhan o’u bywydau os na chaiff cylch gorchwyl Comisiynydd Plant Cymru ei ystyried ymhellach. 

Diogelu: cryfhau ein trefniadau 
llywodraethu ar gyfer diogelu  

RHESYMEG
Cyflwynodd Ymchwiliad Annibynnol i Gam-drin Plant yn Rhywiol (IICSA) ei adroddiad yn 2022, gan gyflwyno 
argymhelliad y dylai Cymru sefydlu corff newydd – Awdurdod Amddiffyn Plant – i edrych ar sut mae 
grwpiau gweithgaredd, clybiau, a chyrff crefyddol yn cadw plant yn ddiogel. Rydyn ni’n credu bod angen 
llenwi’r bwlch hwn o hyd, er mwyn cadw plant yn fwy diogel.

Nid oes gan y Bwrdd Diogelu Annibynnol Cenedlaethol yng Nghymru, Arolygiaeth Gofal Cymru, na’n 
swyddfa ni gyfrifoldeb mewn perthynas â sefydliadau ffydd, na grwpiau chwaraeon. Mae hyn yn parhau i 
fod yn fwlch sylweddol yn y trefniadau diogelu presennol yng Nghymru. Nid oes rôl ddynodedig ar gyfer y 
byrddau diogelu plant rhanbarthol chwaith.

Rydyn ni’n credu bod angen llenwi’r bwlch hwn o hyd, er mwyn cadw plant yn fwy diogel. 

Mae gennym bryderon am sut mae gwersi ac argymhellion sy’n deillio o Adolygiadau Diogelu Unedig Sengl 
ac Adolygiadau Ymarfer Plant blaenorol yn cael eu gweithredu yng Nghymru. Mae’r adolygiadau diogelu 
hyn, sy’n digwydd yn dilyn digwyddiadau difrifol o niwed neu farwolaeth i blentyn, yn brin o atebolrwydd 
a llywodraethu. Rydym am sicrhau bod yr argymhellion yn sbesiffig ac yn fesuradwy ac yn cael eu 
gweithredu’n llawn mewn modd amserol. Mae hyn yn cynnwys yn yr ardal ranbarthol a’r sefydliadau 
gwreiddiol, ac ar draws Cymru yn ehangach. Mae hyn er mwyn sicrhau bod pawb sy’n gweithio gyda 
phlant yng Nghymru yn ymwybodol o’r gwersi a ddysgwyd drwy adolygiadau ac yn eu gweithredu.

Y PETHAU RYDYN NI’N GOFYN 
AMDANYN NHW:

- �Mae angen cyflawni argymhelliad IICSA i 
sefydlu Awdurdod Amddiffyn Plant. 

- �Mae angen deddfwriaeth newydd i gau 
bylchau diogelu, fel bod modd sicrhau 
trosolwg annibynnol ar gyrff crefyddol, a 
chlybiau chwaraeon digyswllt. 

Os na chaiff y newidiadau hyn eu gwneud:

Bydd sefydliadau crefyddol a chlybiau 
chwaraeon penodol yn parhau i weithredu 
heb graffu a goruchwyliaeth allanol o’u 
gweithdrefnau diogelu, a bydd hynny’n golygu 
bod risg achosion pellach sy’n achosi pryder, lle 
mae plant yn cael eu niweidio a’u cam-drin. Heb 
ragor o oruchwyliaeth, pan wneir argymhellion 
gan Adolygiadau CPR neu SUSR i gadw plant yn 
ddiogel, fydd neb yn gwybod ydy’r rhain wedi 
cael eu cyflawni. 

Diogelu: cryfhau ein trefniadau 
llywodraethu ar gyfer diogelu  

RHESYMEG
Mae lefelau t lodi yn ystod plentyndod yn gysylltiedig â deilliannau gwaelach yn y tymor hir, o 
ran cyrhaeddiad addysgol a chanlyniadau iechyd/hyd oes disgwyliedig.   

Mae cyfraddau t lodi plant yng Nghymru heb newid fawr ddim ers datganoli. Mae tua 1 o bob 3 
phlentyn yn byw mewn tlodi incwm cymharol. Fodd bynnag, mae gwaith ymchwil newydd gan 
Sefydliad Joseph Rowntree a Sefydliad Bevan yn dangos i ni fod cyfran y bobl sy’n byw mewn 
tlodi dwfn iawn wedi codi, fel bod 47% o’r rhai sydd mewn tlodi mewn tlodi dwfn, gyda phellter 
cynyddol rhwng incwm aelwydydd a’r llinell dlodi. Mae hyn yn dangos dyfnder a difrifoldeb t lodi 
yng Nghymru, sy’n effeithio’n arbennig ar deuluoedd â phlant. 

Rydyn ni’n gwybod bod 200,000 o blant yn byw mewn tlodi incwm cymharol yng Nghymru, ond 
mae effaith anghymesur ar blant iau, gyda 40% o’r plant o dan 5 oed yn byw mewn tlodi. Mae 
aelwydydd lle mae gan un aelod anabledd neu lle mae un aelod yn dod o gefndir ethnig lleiafrifol 
hefyd yn fwy tebygol o fod yn profi t lodi.

Mae gan bob plentyn hawl i ddigon o fwyd maethlon a dŵr glân ac ni ddylai unrhyw blentyn yng 
Nghymru newynu. Dylid cynnal prydau ysgol am ddim mewn ysgolion cynradd i helpu i fynd i’r afael 
â thlodi plant. Er mwyn dileu’r anghydraddoldeb, dylid cynnig prydau ysgol am ddim i bob person 
ifanc mewn ysgolion uwchradd hefyd.

Rydyn ni hefyd yn gwybod plant yng Nghymru yn wynebu problem wirioneddol a pharhaus bod yn 
llwglyd yn y gwyliau, ac er ein bod yn croesawu cynnydd yn y cyllid ar gyfer Rhaglenni Cyfoethogi 
Gwyliau Ysgol, mae angen i hynny ehangu ymhellach i gyrraedd pob plentyn sydd ei angen.

�Tlodi plant: dileu tlodi 	
plant dwfn3

Y PETHAU RYDYN NI’N GOFYN 
AMDANYN NHW:

- �Cyflwyno Taliad i Blant Cymru sy’n debyg 
i’r un yn yr Alban – bydd angen i’r 
pleidiau gael hyd i ffordd o gyflawni hyn, 
naill ai trwy’r setliad datganoli presennol, 
neu trwy newidiadau cyfreithiol a 
fyddai’n caniatáu i hyn ddigwydd. 

- �Estyn y ddarpariaeth prydau ysgol am ddim 
i blant oed ysgol uwchradd. 

- �Sicrhau bod pawb sy’n gallu hawlio budd-
daliadau sy’n cael eu gweinyddu yng 
Nghymru yn gallu gwneud hynny’n hwylus.

- �Estyn darpariaeth gwyliau’r haf, megis y 
cynllun Bwyd a Hwyl (Rhaglen Gyfoethogi yn 
ystod Gwyliau’r Ysgol) i ddiwallu anghenion 
y rhai sy’n ddwfn mewn tlodi.

Os na chaiff y newidiadau hyn eu gwneud:
•	 �Bydd plant yn mynd heb fwyd yn rheolaidd, 

yn enwedig plant oed uwchradd yn ystod 
gwyliau’r ysgol. 

•	 Bydd plant yn colli ysgol oherwydd costau 
fel trafnidiaeth, gwisg ysgol, a bod heb 
ddigon o fwyd i ganolbwyntio a dysgu. 

•	 Bydd plant yn colli cyfleoedd i gymdeithasu 
a chymryd rhan mewn gweithgareddau y 
tu allan i’r ysgol oherwydd straen ariannol. 

Addysg: cryfhau llywodraethiant 
ysgolion a sicrhau bod gan ysgolion 
adnoddau priodol i ddiwallu 
Anghenion Dysgu Ychwanegol

LLYWODRAETHIANT YSGOLION
Mae gan Lywodraethwyr Ysgolion rôl eithriadol bwysig a chymhleth, yn rheoli gweithrediadau 
ysgolion, yn goruchwylio dysgu’r plant, yn gweithio oddi mewn i gyllidebau tynn, ac yn cadw plant yn 
ddiogel. Serch hynny, mae llywodraethwyr ysgol yn wirfoddolwyr, ac nid oes gofyn bod ganddyn nhw 
unrhyw sgiliau penodol megis rhai cyfreithiol, ariannol, gweinyddol neu adnoddau dynol. 

Ar hyn o bryd mae amrywiadau mawr o ran sut mae Cyrff Llywodraethu’n gweithio ledled Cymru, 
sy’n golygu bod gwahanol safonau a phrofiadau i’r plant. Rhaid sicrhau newid strwythurol fel bod 
cyrff llywodraethu ysgolion yn cael eu paratoi’n well i gefnogi a diwallu anghenion plant yn eu 
hysgol, a bod Llywodraethwyr yn deall eu rôl yn darparu her briodol, yn ogystal â chefnogaeth, i 
Benaethiaid Ysgolion. 

4

Y PETHAU RYDYN NI’N GOFYN 
AMDANYN NHW:

- �Cynnal adolygiad cynhwysfawr o sut mae 
Cyrff Llywodraethu Ysgolion yn gweithio, 
er mwyn ystyried sut caiff llywodraethwyr 
ysgol eu recriwtio, eu hyfforddi a’u cefnogi, 
yn ogystal ag archwilio sut caiff sgiliau eu 
hasesu, a thaliadau.   

- �Cymryd pob cam i sicrhau bod 
digonolrwydd a thryloywder o ran cyllid ac 
adnoddau ar gyfer darpariaeth anghenion 
dysgu ychwanegol ledled Cymru, ac 
ystyried canfyddiadau adolygiad Archwilio 
Cymru yn ogystal ag ystyried neilltuo 
cyllidebau.

- �Cynyddu cefnogaeth i deuluoedd ddeall y 
system ADY a chael hyd i ffordd drwyddi.

Os na chaiff y newidiadau hyn eu gwneud:
•	 Bydd anghysondebau’n parhau a allai 

arwain at wendidau mewn trefniadau 
llywodraethu ysgolion yng Nghymru.

•	 Bydd plant yn datgysylltu o fyd addysg, 
ac yn methu cyflawni eu potensial heb y 
gefnogaeth angenrheidiol i gael mynediad 
i addysg – fydd yn golygu bod cenhedlaeth 
o blant yn cael eu hamddifadu o’u 
cyfleoedd.

Anghenion Dysgu Ychwanegol (ADY)

Mae gan Blant ag Anghenion Dysgu Ychwanegol 
hawl i gael cefnogaeth er mwyn cyfranogi’n llawn 
yn eu haddysg a bywyd ysgol. Fodd bynnag, os 
yw dysgwyr ag Anghenion Dysgu Ychwanegol 
(ADY) i dderbyn eu hawl i gael addysg, mae 
angen mwy o adnoddau. Mae aelodau arbenigol 
o staff, hyfforddiant i’r holl staff, amgylcheddau 
a chyfleusterau ffisegol hygyrch a mynediad at 
dechnoleg gynorthwyol i gyd yn enghreifftiau 
lle gallai mwy o gyllid sicrhau bod ysgolion prif 
ffrwd yn dod yn wirioneddol gynhwysol, yn unol 
â gweledigaeth y Ddeddf Anghenion Dysgu 
Ychwanegol a Thribiwnlys Addysg. Hefyd mae 
ar blant a’u teuluoedd angen gwell cymorth ac 
arweiniad i ddeall byd cymhleth y ddeddfwriaeth 
ADY, yn union fel sydd ei angen ar athrawon, 
ysgolion ac awdurdodau lleol, er mwyn sicrhau bod 
anghenion pob plentyn yn cael eu diwallu. 



RHESYMEG
Ar draws Cymru gyfan, mae pobl ifanc yn defnyddio pob cyfle i sôn am gostau gormodol ac 
argaeledd gwael trafnidiaeth gyhoeddus. Maen nhw’n teimlo bod y gwasanaeth yn ddiffygiol, gan eu 
bod yn methu cyrraedd yr ysgol neu’r coleg yn ddiogel ac yn brydlon, a’u bod yn cael eu hatal rhag 
cymdeithasu gyda ffrindiau, gweld aelodau o’r teulu, neu fynd i glybiau a gweithgareddau hamdden.

Trafnidiaeth: gwneud trafnidiaeth 
gyhoeddus i blant a phobl ifanc yn ddi	
-dâl a gwella trafnidiaeth i ddysgwyr  

Mae ymateb i argyfwng yr hinsawdd a chyflawni 
targedau Sero Net yn golygu bod rhaid newid arferion 
teithio dyddiol pobl. Mae angen i ni gyfyngu cymaint 
â phosibl ar y rhwystrau sy’n atal pobl ifanc rhag 
defnyddio trafnidiaeth gyhoeddus a theithio llesol fel 
dull arferol o symud o gwmpas, fel bod hynny’n dod yn 
‘normal newydd’ ac yn arfer am oes.  

Y PETHAU RYDYN NI’N GOFYN 
AMDANYN NHW:

- �Ehangu’r peilot presennol ar gyfer 
tocynnau £1, er mwyn darparu trafnidiaeth 
gyhoeddus am ddim (fydd yn cynnwys 
teithio ar y bws a’r trên) i blant o dan 18.

- �Cynnal adolygiad llawn o Fesur Teithio gan 
Ddysgwyr 2008 a’r canllawiau cysylltiedig.

Os na chaiff y newidiadau hyn eu gwneud:
•	 Ni fydd plant yn cael mynediad i’w holl 

hawliau – mynediad i addysgu, mynd i 
apwyntiadau iechyd, gweld ffrindiau a 
theulu, ymuno â chlybiau a bod yn rhan o 
gyfleoedd hamdden a chwaraeon. 

•	 Bydd y rhai sy’n dod o gefndir tlotach yn 
wynebu anfantais anghymesur; bydd 
mynediad gwaelach at gyfleoedd addysg, 
iechyd, cyflogaeth a hyfforddiant yn cael 
effeithiau gydol oes a hyd yn oed ar draws 
cenedlaethau. 

•	 Ni fyddwn yn cyrraedd targedau hinsawdd 
heb newid sylweddol mewn arferion teithio 
beunyddiol, a bydd effeithiau gwaethaf y 
newid yn yr hinswdd i’w teimlo fwyaf gan y 
plant mwyaf agored i niwed. 

Ein Maniffesto ar gyfer Plant a Phobl Ifanc

